Вячеслав Гайзер: «Миян сурдлимпиечьяс — быдмысь том войтырлы чужан му радейтӧмын пример»

Та йылысь талун висьталіс Коми Республикаса Юралысь Россияса сборнӧйӧ пырысь лызьӧн котралысьяс Владимир Майоровкӧд, Любовь Мишаринакӧд да Раиса Головинакӧд аддзысьлігӧн. Найӧ 2015 воын Ханты-Мансийскын Тӧвся Сурдлимпийскӧй ворсӧмъясын босьтісны ӧкмыс медаль. 

«Торйӧн нин тӧдчана, мый ті Чужан му радейтан воӧ шедӧдінныд  медальяс — тайӧ республикалы медбур козин, чужан му радейтӧмсӧ медбур петкӧдлан ног. Тіян вермӧмъяс, подвигъяс вылын колӧ велӧдны быдмысь том войтырӧс. Налы колӧ тӧдны, мый республикаын эмӧсь збыльвывса геройяс, кодъяс бӧрся колӧ вӧтчыны, кодъяс моз жӧ асланыс уджаныс налы колӧ шедӧдны выль вермӧмъяс», - висьталіс Вячеслав Гайзер. 

Дінмуса юрнуӧдысь сёрнитіс спортсменъяскӧд республикаын лёка кылысь йӧз пӧвстын профессиональнӧй спорт сӧвмӧдӧмын аслыспӧлӧслунъяскӧд.

«Талун миянлы колӧ уджавны сы вылын, медым пыр водзӧ бурмӧдны да паськӧдны республикаын став олысьяслы физкультураӧн да спортӧн занимайтчӧм вылӧ позянлунъясӧ, сы лыдын – сетны спортсменъяслы унджык сикас отсӧг. Ми пыр артыштам ассьыным позянлунъяснымӧс – кутам пуктыны вын да сьӧм сы вылӧ, медым и республикаса олысьяслӧн, и миян спортсменъяслӧн вӧлі позянлун тренируйтчыны да шедӧдны вермӧмъяс», - пасйис Вячеслав Гайзер.

***2015 воын Тӧвся Сурдлимпийскӧй ворсӧмъяс мунісны Ханты-Мансийскын рака тӧлысь 28 лунсянь косму тӧлысь 5 лунӧдз. Ордйысьӧмъясын участвуйтісны 36 странаӧс петкӧдлысьяс. Коми Республикаысь лызьӧн котралысьяс вайисны Россияса сборнӧйлы 9 медаль. Владимир Майоров шедӧдіс «зарни» скиатлонын, эстафетаын, команднӧй спринтын да классическӧй стильӧн 15 км вылӧ ордйысьӧмын. Любовь Мишариналӧн медаль лыдыс содіс. Сійӧ босьтіс эзысь медальяс скиатлонын, спринтын, 10 км вылӧ ордйысьӧмын. Раиса Головина  босьтіс «бронза» скиатлонын да 10 километра вылӧ ордйысьӧмын. 

